
4. juni 2020 

Inatsisartut Suleriaasianni § 37 imm. 1 naapertorlugu Naalakkersuisunut 

apeqqut imaattoq matumuuna saqqummiuppara. 

Naalakkersuisunut apeqqut: 

1. Naalakkersuisut Aningaasanut Inatsimmut 2020-moortumut 

isumaqatigiissutertik malillugu, NPK-mik akissaatinut 

isumaqatigiinniarnissami - Perorsaasut - atugaat 

malunnaatilimmik qaffaaviginiarlugit siunnerfitsik 

piviusunngortinniarpaat? 

(Inatsisartunut Ilaasortaq Múte Bourup Egede, Inuit Ataqatigiit) 

Tunngavilersuut: 

Inuit Ataqatigiit siunnerfigaat meeqqat qanorluunniit tunuliaqutaqarlauarunik 

tamarmik peroriartornerminni pitsaasumik atugaqarnissaat. Inuunerissaarlutik 

takorluukkaminnik piviusunngortitsisinnaallutik siunissagissaarnissaminnik 

periariarfissaqassasut. Tamanna anguneqassappat meeqqallu 

siunissagissaarnissaanut tunngavileeqataasussanik, meeraaqqeriviit 

meeqqeriviillu ilinniagaqarsimasunik atukkatigullu pitsaasumik atugaqartunik 

sulisoqarnissaq pisariaqartut ilagaat. 

Naalakkersuisooqatigiit Aningaasanut Inatsit 2020-moortoq 

isumaqatigiissutigigamikku ilaatigut ima allapput: “siunissami 

atorfinitsitaanermi atugassarititanik ullumikkut atuuttunit pitsaanerusunik 

isumannaarinnillutik perorsaasuinik pilersitsillutillu tigumminniinnarnissamik 

isumaqatigiissusiornerminnut atatillugu qularnaarnissaat 

naatsorsuutigineqarpoq.” Imatullu nangillugu: “pisortat 2020-mi 

isumaqatigiinninnialerneranni perorsaasunut immikkoortup 

isumaqatiinninniarnerni pingaarnerpaatinneqarnissaat isumaqatigiissutigaat.” 

(Takuuk isumaqatigiissummi Sammisaq 1.1.) 

Piffisami matumani Namminersorlutik Oqartussat Naalakkersuisut sinnerlugit 

NPK akissaatinut tunngasunik isumaqatiginninniarfigaat. Nalinginnaasumik 

isumaqatiginninniarnerit taamaattut ataqqisassaammata akuliuffigisanngilagut. 

Taammattorli perorsaasut atugaasa pitsanngortinnissaat pillugu politikkikkut 

siammasissumik isumaqatigiissuteqartoqartarpoq. Aningaasanullu 

Isumaqatigiissut 2020-moortumi tamanna angussallugu Demokraatit, Siumut, 

Nunatta Qitornaalu isumaqatigiissuteqarnerat, ilumut oqaasiinnaanani 

piviusunngortinneqarniarnersoq paasissallugu pisariaqarmat apeqquteqarpugut. 

Kissaatigaara apeqqutikka ullut suliffiusut qulit qaangiutsinnagit 

akineqarumaartut. 

 


